
Hezkuntza politika kaskarrak indigenen bazterketa dakar 

Kultur aniztasuna eta elebitasuna bultzatzeko eskatu dio nazioarteari Herri Indigenen NBEko ordezkariak 

arantxa elizegi 

Euren hizkuntzara eta kulturara egokitutako heziketa jasotzeko eskubidea dute indigenek. Nazioarteak onartutako eskubidea da hori, baina kasu askotan ez da betetzen. Instituzioek ez dute haien kultura kontuan hartzen, eta, ondorioz, geroz eta baztertuago bizi dira asko. Hala salatu zuen atzo, Genevan, Herri Indigenentzako Nazio Batuen Erakundeko ordezkari Rodolfo Stavenhagenek. Haren arabera, haur indigenek ez dute besteek adinako heziketa jasotzen. «Horien artean analfabeto gehiago daude, bestelako gizarte taldeen artean baino». 

Stavenhagenek NBEko Giza Eskubideen Batzordeari aurkeztutako txostenean, zenbait herrialdetan bultzatutako politikaren adibideak jasotzen dira. Latinoamerikan, esaterako, aldatu egin da indigenekiko jarrera. Txile, Mexiko, Peru edo Nikaraguan gehiengoaren hizkuntza eta ohiturak erakutsi dizkiete, herri indigenen kultura errespetatuz. Hala ere, nazioartean badira haien beharrak kontuan hartzen ez dituzten agintari eta erakundeak ere: «Gehiengoaren kultura bultzatzea da haien helburua, ez besterik». Era horretan, kultur aniztasuna galdu egingo dela ohartarazi zuen Stavenhagenek. 

Arazo nagusiak 

Herrialde asko bazterketa desagerrarazten saiatu diren arren, egun oraindik asko dira haur indigenek eskolara joateko gainditu beharreko arazoak. Besteak beste, garraiorik eza, banaketa demografikoa eta eskola egokirik eza dira arazo horietako batzuk. Eskola horiek zerbitzu eskasa eskaintzen dute, eta, maiz, dituzten baliabide ekonomikoak ez dira nahikoak. «Haien kultura gutxiestearen ondorio dira oztopo horiek guztiak. Hala ere, gizartearen jarrera aldatuz doa», azaldu zuen Stavenhagenek. 

Kanadan indigenen belaunaldi bat baino gehiago galdu zen XIX. eta XX. mendeen artean bultzatutako hezkuntza politikaren ondorioz. Gobernuak eta zenbait erakunde erlijiosok hala erabakita, haurrak euren familiengandik banatu eta Mendebaldeko ohituren arabera hezten zituzten garai hartan. «Debekatu egiten zieten haien kulturaren arabera bizitzea, eta etxera itzultzen zirenerako erabat ahaztua zuten euren hizkuntza». Egun, orduan egindakoa zuzendu nahi du Kanadako Gobernuak.Indigenen kulturari lehentasuna emateko eskatu zion Stavenhagenek nazioarteari. «Haien heziketaz arduratzen diren erakundeei behar dituzten baliabide ekonomiko eta materialak eman behar dizkiete». Konpondu beharreko beste arazo bat irakasleena da. Gutxi dira gehiengoaren hizkuntzaz gain indigenena ere dakiten irakasleak. Herri Indigenentzako NBEko ordezkariaren esanetan, indigenen beharrak kontuan hartuz, agintariek irakasle horiek prestatzeko programa bereziak antolatu behar dituzte. Eskoletan ez ezik, unibertsitateetan ere txikia da oso kultur aniztasuna. Era berean, indigenek zailtasun handiak dituzte hara joateko. Hori dela eta, haientzako arreta berezia eskatu zuen. Horien eta ingurumenaren arteko harremana ikertzea ere aholkatu zion NBEri. «Interesgarria litzateke ingurumen ahulenen eta indigenen arteko lotura ezagutzea».Munduko Herri Indigenen Nazioarteko Bigarren Hamarkada bultzatzeko eskatu zien Stavenhagenek NBEri eta Hezkuntza, Zientzia eta Kulturarako Nazio Batuen Erakundeari. Iazko abenduan amaitu zen lehen hamarkada. Herri indigenen bizi- baldintzak hobetzea zen haren helburua. Baina lan horretan aritu ziren erakundeek instituzioen laguntzarik ez zutela izan salatu zuten. «Baztertuen bizi diren gutxiengoak indigenak dira. Lurrak kendu dizkiete, euren ohiturak gutxiesten dituzte eta ez dituzte euren giza eskubideak bermatzen», salatu zuen orduan Stavenhagenek.Ehizatik, nekazaritzatik eta arrantzatik bizi diren giza talde horientzat, lurraren gaineko eskubideak galtzea gogorra da oso. Hala salatu zuen Zirkulu Polarreko Inuiten Konferentziako arduradun Dalee Sambo Doroughek.
KOLONBIAKO EGOERA 

Aurrerapausoak bai, baina ez nahikoak 

Kolonbian hainbat tribu txiki galtzear daude, paramilitarrek edo bestelako talde armatuek haietako asko hil dituztelako. Herri Indigenentzako Nazio Batuen Erakundeko ordezkari Rodolfo Stavenhagen han izan zen iazko martxoan, eta atzo NBEko Giza Eskubideen Batzordean aurkeztu zituen bere ondorioak. «Azken urteetan indigenen giza eskubideak bermatzeko aurrerapausoak egin dira. Baina hilketak, torturak eta desagertuak eguneroko kontua dira oraindik». Herrialde hartan 700.000 indigena inguru bizi dira, eta askok arazo larriak dituzte. Besteak beste, etxetik ihes egitera behartutakoak eta lurrik gabe utzitakoen kasuak aipatu zituen Stavenhagenek. Horretaz gain, baina, Kolonbiako gatazka armatuak herri indigenarengan duen eragina ere nabarmendu zuen, eta bake prozesuarekin jarraitzeko eskatu zien bi aldeei. 

